
KANQ OUW I DJIN 

sabelah loear pintoe ko
ta Barat dari kota 
Gaktjioe, bilangan pro

vincie Ouwlam ada satoe kam-
poeng jang diseboet Limsoe, 
terletak di sapandjang pinggiran 
telaga Tongteng, di mana ada 
tinggal kira-kira doeapoeloeh le
bih koelawarga, jang ampir se-
moeanja lakoeken pakerdjahan 
menangkep ikan dan sabangsanja, 
hingga iaorang poenja penghidoe-
pan bisa dibilang tjoekoep. Satoe 
antaranja ada pengetjoewalian 
dari jang laen-laennja. 

Itoe koelawarga she The ber
nama T j in Hiong. Ia mempoenjai 
satoe istri asal dari koelawarga 
Sim dan nama waktoe gadisnja 
diseboet Tjoe Nio, dari siapa Tjin 
Hiong dapet tiga anak, jang per
tama lelaki dan dikasi nama Kek 
Tjie jang kadoea dan katiga se-
moewanja prampoewan, jang be
saran bernama Sioe Tjhoen dan 
jang ketjilan bernama Swat 
Tjeng. 

Asalnja Tho Tjin Hiong djadi 
toekang popio, ilmoe silatnja bo
leh djoega, hingga iapoenja ba
rang-barang jang dilindoengin dja-
rang taoe diganggoe oleh kawan-

an rampok, lantaran apa ia da
pet banjak kapertjajahan dari 
kaoem soedagar jang maoe bikin 
perdjalanan berdagang ka laen 
tempat. Oleh kerna itoe djoega ia 
bisa koempoel sedikit harta dan 
hidoep senang dengen anak istri-
nja. 

Tjin Hiong ada poenja satoe 
goendik bernama Kiauw Hoei 
Jan, asalnja ia ini gadisnja satoe 
toekang djoeal silat bernama 
Kiauw Boen. Oleh kerna satoe 
waktoe Kiauw Boen kena dike-
poeng kawanan penjamoen, kabe-
toelan Tho Tjin Hiong jang lagi 
melindoengin satoe pio liwat ka 
sitoe, menoeroet pikirannja itoe 
soedagar jang ia lindoengin ba-
rang-barangnja djangan tjampoer 
laen orang poenja oeroesan ker
na kaloe tjampoer, sala-sala ia
poenja barang-barang aken kena 
dirampas oleh itoe kawanan 
begal jang lagi mengepoeng 
pada itoe toekang djoeal silat; 
aken tetapi Tjin Hiong ada 
poenja pikiran laen, ia anggep 
satoe popio sayhoe boekan me-
loeloe melindoengin orang-orang 
dagang poenja barang-barang 
boeat dapetken oepahan, hanja 

haroes djoega membela pada 
lemah dan menentangm fihak 
iang lebih koewat. Maka achir-
nia ia toeloengin itoe toekang 
djoeal silat dan bikin koetjar-ka-
tiir itoe kawanan begal. 

Soeda tentoe sadja itoe toekang 
djoeal silat merasa sangat ber-
trima kasi pada Tjin Hiong dan 
achimja ia kasiken gadisnja boe-
at Tjin Hiong poenja goendik. 
Kiauw Boen poenja oemoer ter-
paoet tida sabrapa dengen Tjm 
Hiong, maka Hoei Jan poen am-
pir bersamahan oemoer dengen 
Sioe Tjhoen. Sedari Hoei Jan 
djadi goendiknja Tjin Hiong, te-
roes dimoesoehin oleh istrmja 
Tjin Hiong, Tjoe Nio, teroetama 
oleh Sioe Tjhoen, anak prampoe-
annja Tjin Hiong jang besaran; 
aken tetapi Hoei Jan teroes me
ngalah dan marendah, hmgga la 
bisa tmggal tetep dalem roemah-
nja koelawarga Tho. 

Satoe waktoe Tjin Hiong koe~ 
tika melakoeken pakerdjahannja 
di provincie Shoatang, ia berte-
moe dengen kawanan begal ba-
roe dan ilmoe kapandeannja ba
njak lebih tinggi dari T]in Hiong, 
boekan sadja iapoenja barang-
barang jang dilindoengin ser^e-
wanja kena dirampas, malah Tjin 
Hiong sendiri kena ditawan dan 
dibawa pergi oleh itoe kawanan 
penjamoen baroe. 

Oleh kerna Tjm Hiong tida 
ada di roemah, kena tertawan 
oleh kawanan penjamoen, Sioe 
Tjhoen mendapet koetika bagoes 
boeat oesir pergi pada Hoei Jan. 
Begitoelah dengen alesan T]in 
Hiong soeda tida ada, atas nama-

nja kapala koelawarga njonja 
Tjin Hiong — Tjoe Nio — ter-
bantoe oleh Sioe Tjhoen dan 
Swat Tjeng, ia orang oesir pergi 
pada Hoei Jan dengen satoe tje-
lana satoe badjoe, laen-laen ba
rang semoewanja tida di-idjmken 
dibawa pergi dari roemah. 

Dengen apa boleh boeat sambil 
koetjoerken aer mata Hoei Jan 
berlaloe dari itoe roemah koela
warga Tho. Tjilaka tigabelas, itoe 
waktoe Kiauw Boen soeda wa
fat, sedeng iboenja Hoei Jan pa
da sabelonnja ia menikah pada 
Tjin Hiong poen soeda lama me
ninggal doenia. Sekarang ka ma
na ia moesti pergi? 

Oentoeng Hoei Jan ada poenja 
ade prampoean jang bernama 
Tjhoen Jan, siapa menikah pada 
Liauw Teng Liong, pendoedoek 
kota Gaktjioe djoega. Itoe waktoe 
Teng Liong soeda bisa koempoel 
banjak oewang, hingga ia biM 
hidoep senang dengen anak istri-
nja. Teng Liong poen paham ü-
moe silat dan kenal baek pada 
Kiauw Boen berhoeboeng dengen 
ilmoe silat. Ia merasa saeka pada 
Tjhoen Jan, laloe ia lamar hing
ga ia perna tangmoei sama Tho 
Tjin Hiong. Begitoelah Hoei Jan 
lantas dateng pada adenja sem
bari menangis ia toetoerken m-
sibnja. Sang ade dengen tida ba
njak rewel trima dengen manis 
kadatengannja itoe entji jang 
bernasib malang. 

Hoei Jan dan Tjhoen Jan sa-
bagi poetrinja toekang silat, soe
da tentoe sadja paham ilmoe si
lat, terlebih lagi Hoei Jan ilmoe 
kapandeannja djaoeh lebih ting-

gi dari adenja. Tjoema sadja ma-
rika poenja ilmoe silat didapet-
ken dari ajahnja, Kiauw Boen 
poenja ilmoe silat sapantaran de-
ngen The Tjin Hiong, dengen be-
gitoe pasti sadja Hoei Jan dan 
Tjhoen Jan poenja ilmoe silat, 
malaenken termasoek sampe ba
ck boeat membela diri dari se-
rangannja orang-orang jang il
moe sila tn j a biasa; aken tetapi 
djika bertemoe dengen achli silat 
laykee bisa dipastiken dibikin 
kadjoengkel atawa tiwas djiwa-
nja. 

Biar poen itoe waktoe Hoei Jan 
taoe di mana sarangnja itoe ka
wanan begal jang telah tawan pa
da soewaminja, ia merasa ilmoe 
kapandean silatnja masi terlaloe 
rendah djika dibandingken sama 
achli laykee jang mengoetama-
ken khikang, terlebih lagi djika 
dibandingken sama achli kiam-
soet dan achli pedang resia. Ma
ka ia tida brani pergi menoeloe-
ngin soeaminja. Ia sampe taoe 
ade prampoeannja ilmoe kapan
dean silatnja banjak dibawah da
ri ianja, malah iapoenja moayhoe 
Liauw Teng Liong ilmoe silatnja 
katjek tida sabrapa dengen ianja, 
maka ia tida maoe minta pertoe-
loengan pada marika itoe. 

Kaloe malem lagi maoe tidoer 
Hoei Jan soeka berpikir, tjara 
bagimana ia bisa pergi menoeloe-
ngin pada soeaminja, siapa sa-
jang sekali padanja biar iwen ia 
tida mempoenjai anak. Pikir per
gi dateng ia achimja sampe di 
satoe poetoesan pasti, bahoea ka
loe ia maoe iwrgi toeloengin soe
aminja, lebih doeloe ia sendiri 

haroes mempoenjai ilmoe kapan
dean silat tinggi, kadoewa ia ha
roes minta bantoeannja orang-
orang jang berilmoe silat tinggi. 
Perkara jang kadoea tida soesa, 
sebab soeaminja poenja nama tjoe-
koep terkenal hingga di loearan 
tentoe banjak sobat-sobatnja jang 
bersedia boeat mengasi tenaga 
bantoeannja. Tjoema perkara ka-
satoe ada banjak soesa: sama sia
pa ia moesti bergoeroe? Di ma
na? Tetapi paribahasa ada bi
lang, di mana ada itoe kamaoean, 
di sitoe terdapet satoe djalan. 

Satelah ia berpikir mateng, pa
da satoe hari ia berkata pada ade 
prampoeannja: 

„Tjhoen-moay, entji soeda pi
kir mateng, kaloe maoe menoe-
loengin kaoe poenja tjihoe, sedi-
kitnja entji sendiri moesti paham 
Umoe silat tinggi, kamoedian ba-
roe minta pertoeloengan pada 
orang-orang di kalangan kang-
ouw jang ilmoe silatnja tinggi 
dan mendjadi sobatnja kaoe poe
nja tjihoe. Tjoema ka mana entji 
moesti pergi bergoeroe? Inilah 
ada mendjadi satoe soeal jang sa
ngat soeker, hingga sampe seka
rang entji masi belon dapet pi
kir. Tjoema sadja entji denger 
orang-orang jang ilmoe silatnja 
tinggi, oemoemnja tinggal di atas 
goenoeng tinggi dan oetannja le
bat, oleh kerna itoe djoega, se
karang entji soeda ambil poetoe
san pasti maoe pergi mentjari 
goeroe jang pande, kamoedian 
barœ entji pergi toeloengin ka
oe poenja tjihoe dengen minta 
bantoeaimja iapoenja sobat-sobat 
di kalangan kang-ouw." 

„Entji poenja maksoed jang 
soetji", saoet Tjhoen Jan dengen 
soenggoe-soenggoe „pasti sadja 
akoe tida nanti menghalangin, 
malah kaloe sadja papanja si 
Hian ada mempoenjai ilmoe silat 
tinggi, sedari lama ia bersama 
akoe adjak entji pergi menoeloe-
ngin tjihoe. Tjoema kaoe taoe 
sendiri papanja si Hian ilmoe ka-
pandeannja tida katjek terlaloe 
banjak sama entji, kaloe kita 
orang pergi ka sana, boekan sa
dja tjihoe tida katoeloengan, sa-
baliknja kita poenja djiwa poen 
dianterken dengen pertjoema sa
dja. Tetapi apa akoe boleh mena-
nja sedikit, akoe denger tjihoe 
dari bininja jang toea dapet satoe 
anak lelaki jang bernama Kek 
Tjie. Ini anak lelaki saharoesnja 
pergi menoeloengin pada ajahnja 
jang dapet soesa. Kenapa ia ting
gal diam sadja?" 

„Roepanja kaoe tida taoe," ka
ta lagi Hoei Jan, „Kek Tjie soeda 
sataon lebih pergi ka Koenloen-
san di privincie Sinkiang boeat 
bergoeroe pada Koen Loen Mo 
Lek. Soeda tentoe sadja ia belon 
dapat kabar tentang apa jang 
soeda terdjadi pada ajahnja. Ka
loe akoe maoe pergi ka Koen-
loensan, akoe anggep terlaloe 
djaoeh mentjanan akoe pergi ka 
sana dan balik lagi ka Shoatang 
boeat menoeloengin kaoe poenja 
tjihoe, boleh djadi lebih tjepet 
kaloe entji ambil ini djalan jang 
sekarang entji niat." 

Oh, begitoe!" kata Tjhoen Jan. 
„Entji seorang prampoean bikin 
perdjalanan djaoeh tjoema sendi
rian sadja, apa tida mendjadi ha

langan dalem itoe perdjalanan 
jang djaoeh dan djoega tida ka-
roean toedjoeannja?" 

„Tentang ini entji poen soeda 
pikir, dan entji maoe menjamar 
sabagi satoe orang lelaki. Kaoe 
pikir bagimana?" 

„Itoelah satoe djalan jang ba-
goes, saoet Tjhoen Jan; „aken te
tapi apa tida baek berdami djoe
ga sama papanja si Hian?" 

„Tentoe sadja baek. Tjoema sa
dja akoe poenja maksoed soeda 
pasti dan tida bisa berobah lagi. 
Saoepama kata moayhoe tida se-
toedjoe dan kasi pikiran laen, , 
djangan ketjil hati, akoe tida bi- f 
sa toeroet dan maoe djoega dja-
lanken apa jang akoe soeda niat 
lebih doeloe." 

„Itoelah pasti! Akoe poen boe-
kannja maoe memboedjoek soe-
paja entji merobah pikiran, hanja 
barangkali sadja papanja si Hian 
bisa membantoe pikir soepaja en
tji poenja niatan djadi lebih sam-
poerna." 

Tida lama Liauw Teng Liong 
dateng ka sitoe, atas panggilan-
nja Tjhoen Jan, sebab soeda bia-
sanja kaloe Tjhoen Jan lagi bi-
tjara sama entjinja ia lantas me-
njingkir ka laen tempat, kema ia ^ 
pikir bisa djadi Hoei Jan maoe 
bitjara hal-hal jang tida enak di-
denger oleh laen orang. Tjhoen 
Jan lantas toetoerken pada soe-
waminja tentang niatan entjinja. 

„Akoe setoedjoe saanteronja * 
entji poenja niatan," kata Teng 
Liong pada Hoei Jan, „malah 
nanti kaloe entji maoe menoeloe
ngin soedara Tjin Hiong di Shoa
tang, akoe maoe mengiring dari 

É 

blakang, barangkali sadja ada se
dikit goenanja. Kapan entji ma-
oe brangkat?" 

„Besok," saoet Hoei Jan. „Tjoe-
ma akoe minta toeloeng sedikit 
padamoe, lantaran akoe tida 
mempoenjai pakean lelaki, sedeng 
akoe maoe menjamar di perdja-
lanan sangat perloe sama itoe." 

„Oh, itoe perkara gampang dan 
sekarang djoega akoe pergi se
diakan, kata Teng Liong dengen 
girang. „Apa anam stel tjoe-
koep?" 

Tida oesa begitoe banjak, tiga 
stel soeda tjoekoep, kema terla-
loe banjak sabaliknja djadi be-
rabe sadja." 

„Ja, ja, sekarang akoe pergi se-
diaken apa jang kaoe perloe," ka
ta Teng Liong sembari berlaloe 
pergi ka kamarnja. 

Malemnja Tjhoen Jan dateng 
ka kamar entjinja sembari bawa 
satoe boentelan besar. Koetika 
itoe boentelan diboeka, temjata 
isinja anam prangkat pakean le
laki dari kaen aloes jang koeat, 
doea pasang sepatoe lelaki (di si
ni orang biasa seboet Beng-e; te
tapi ini nama koerang tepat, se
bab Beng-e maoe dimaksoedken 
sepatoe dari djeman karadjahan 
Beng, jang sabenernja dari dje
man doeloe modelnja ampir ber-
samahan. Tjoema boleh djoega 
diartiken sepatoe „boekan" mo
del dari karadjahan Tjeng) dari 
kaen jang koeat dan zoolnja tjo-
tjok boeat orang jang berdjalan 
djaoeh. Salaennja itoe, ada lagi 
oewang perak jang berdjoembla 
lima ratoes tail. Itoe semoea de-
ngen sikap soenggoe-soenggoe 

Tjhoen Jan pasrahken pada en
tjinja; tetapi dasaran orang 
prampoean, lantaran menginget 
dengen sigra ia aken berpisahan 
sama entjinja jang tertjinta, dari 
matanja bertjoetjoeran aer mata, 
sedeng lehernja terkantjing hing
ga sabaliknja ia tida bisa oetjap-
ken barang sapata perkatahan. 

„Ade jang manis, djangan se
dih, entji boekannja maoe brang
kat mati," kata Hoei Jan dengen 
menghiboer. „Entji maoe lakoe-
ken satoe kawadjiban soetji ter-
hadep soewami jang sajang dan 
hargaken pada entji. Paling lama 
tiga taon tentoe entji soeda balik 
dalem keadahan jang laen sekali 
dengen sekarang. Djangan sedih 
ade jang baek, entji sekarang se
kali poen berpisahan, tetapi nan
ti balik kombali dengen kapala 
terangkat dan dada dipelem-
boengken, sebab bersedia boeat 
melakoeken pakerdjahan besar 
dan soetji." 

Tjhoen Jan lantaran tidak bisa 
tahan pengrasahan sedihnja, la-
loe toebroek dan peloek entjinja 
sambil menangis sasenggoekan. 
Hoei Jan poen djadi toeroet se
dih dan menangis. Tetapi sabisa-
nja ia tida maoe toeroetken hati, 
maka ia tahan kasedihannja ka 
brenti menangis, djoestroe pada 
itoe waktoe kadengeran soewara 
orang berdehem di loear pintoe 
kamar. 

Tatkala Hoei Jan menengok ka 
djoeroesan pintoe, ternjata jang 
batok-batok boekan laen dari 
Liauw Teng Liong, soewaminja 
sang ade. 

„Masoek sadja ka dalem, mo-

ayhoe," kata ia. „Kenapa bekelin 
entji oewang begitoe banjak? 
Kan berat dibawanja di djala-
nan?" 

„Itoe sedikit oewang ada ba-
eknja dibekel," kata Teng Liong 
sembari masoek ka dalem kamai-. 
„Sebab bikin perdjalanan begi
toe djaoeh dan djoega tida ada 
katentoeannja, tida sanak tida 
koelawarga, malah kenalan djoe
ga 'ngga ada, abis kaloe kapoe-
toesan ongkos maoe pindjem sa
ma siapa? Kaloe tida takoet ter-
laloe berat, tadinja akoe maoe 
bekelin sariboe tail perak." 

„Tida perloe, itoe oewang tida 
perloe begitoe banjak," kata Hoei 
Jan dengen pasti. „Tiga ratoes 
tail perak soeda tjoekoep. Lagi
an itoe pakean sampe anam 
prarigkat, kan djadi berabe sadja 
di perdjalcinan?" 

„Kaloe oewang entji maoe be
kel tjoema tiga ratoes tail, itoe 
pakean kaoe haroes bekel se-
moeanja. Nanti soeda di tengah 
perdjalanan kaoe baroe merasa 
perloenja pakean. Maka akoe sa
ngat harep kaoe soeka bawa itoe 
semoewa pakean jang akoe be-
kelm." 

Tjhoen Jan poen membantoe 
soewaminja memboedjoekin pada 
entjinja. Hoei Jan pikir itoe soe-
wami istri poenja maksoed baek 
djika ia toelak nistjaja bisa bi-
kin loeka marika poenja peng-
rasahan jang sadjoedjoernja. Ma-
ka boeat itoe semoea pakean ia 
trima seanteronja dengen tida 
banjak bitjara lagi. Sampe dja
oeh malem itoe sapasang soedara 
jang lekas aken berpisahan pa

sang omong, satelah liwat tengah 
malem baroelah iaorang berpisa
han, begitoe poen lantaran 
Tjhoen Jan poenja baji jang ber-
oemoer anam boelan mendoesin 
dan menangis tida maoe brenti 
sekali poen diadjak memaen oleh 
ajahnja. 

Besokannja Kiauw Hoei Jan 
dengen men j amar dalem pakean 
lelaki, satelah berpisahan de
ngen ade prampoean dan moay-
hoenja ia brangkat mentjari goe-
i-oe dengen menoedjoe ka Oeta-
ra. Beroentoeng iboenja sedari 
masi ketjil soeda tinggalken pa
dan j a hingga ia dan ade pram-
poeannja tida di-iket kakinja, 
tambahan sang ajah lantaran ma
oe adjarken kadoea anak pram-
poeannja ilmoe silat, maka ang-
gep perkara iket kaki ketjil sa-
bagi satoe halangan, biar poen 
melanggar adat kabiasEihan pada 
itoe waktoe, maka kakinja Hoei 
Jan dan Tjhoen Jan semoeanja 
tida pak-kha atawa di-iket ke
tjil. Lantaran ini djoega Hoei Jan 
bisa pake sepatoe lelaki sekali 
poen oekoerannja ketjil. Maka 
satelah ia dandan seperti lelaki 
lantas kaliatannja sabagi djoega 
satoe anak moeda tjakep. Di da
lem pauwhoknja ia membekel sa
toe golok pendek, sedeng dalem 
pakeannja ia membekel piauw 
dan hoeihong-tjio, jang ia bisa 
lepasken dengen djitoe lantaran 
adjarannja sang ajah. 

Bermoela dari Ouwlan ia me
noedjoe ka Soetjoan, sebab ia 
denger kabar di itoe provincie 
ada satoe goenoeng Gobie, di ma
na banjak terdapet achli-achli si-

lat dari tjabang Gobie jang ter
sohor; bebrapa boelan m oe-
b^k-oebekan dengen sia-sia sa-
dja, sabaliknja bebrapa kali la 
moesti alamken hinahan orang; 
aken tetapi ia inget maoe toe-
loeng soewaminja, sabisa-bisa la 
menahan sabar dan simpen te-
roes iapoenja golok, jang ia tjoe 
ma aken goenaken apabila ter
paksa soeda tida ada laen djalan 

Dari Soetjoan ia masoek ka 
provincie Kamsiok. Satelah ia 
memboewang tempo pertjoema ia 
sampe di kota Kee-kok-kwan, 
jaitoe oedjoengnja tembok kota 
besar — ban-lie-tiang-shia, ]ang 
moelai dibikin oleh Tjin Sie 
Hong pada doea riboe taon lebih 
jang laloe. Ini tembok kota be
sar di sini dibikin di atasnja goe-
noeng, boleh dibilang ampir se-
moea ban-lie-tiang-shia didm-
ken di atas goenoeng, sebab dje-
man doeloe dengen pertahanan 
satoe tembok kota, bisa tahan 
madjoenja bangsa Hiongno, jang 
boekannja bangsa Tionghoa aseli, 
dan jang soeka ngadoe biroe di 
Tionggoan atawa bilangan Tiong
kok aseli. 

Di sakiternja itoe tempat se-
moewanja goenoeng besar dan 
ketjil, Hoei Jan pikir inilah satoe 
tempat bagoes boeat bangsa kiam-
kek dan achli-achli silat djempo-
lan, maka ia sengadja gentajangan 
di sakiternja itoe tempat, kaloe-
kaloe ia beroentoeng bisa kate-
moeken goeroe jang djaoeh-dja-
oeh dan soesa pa j a dit j ari. 

Di antara goenoeng-goenoeng 
di sitoe ada satoe goenoeng besar 

jang dinamakan Kie-lian-san, 
ternjata ini goenoeng boekan sa-
dja tinggi, malah di bagian jang 
lebih rendah oetannja sangat le
bat dan banjak sekali roepa-roe-
pa binatang alas, antaranja ada 
jang boewas dan berbisa; aken 
tetapi Hoei Jan tidak moendoer 
boewat itoe semoea, lagian la ada 
bekel sendjata jang perloe boeat 
melindoengken diri dari sera-
ngannja binatang boewas 
berbisa. Dalem perdjalanannja la 
soeda boenoeh mati lima matjan 
toetoel, doea matjan loreng dan 
tiga oeler besar dan berbisa. 
Maskipoen begitoe ia tida djadi 
koentjoep, sebab ia inget mati 
djoega tida penasaran, kema boe
wat membela soewaminja. 

Pada satoe hari ia berada di 
atas sala satoe lampingnja itoe 
goenoeng, mendadak ia ^serang 
oleh satoe matjan loreng jang sa
ngat besar. Sabagimana biasa, la 
lepasken satoe piauw ka djoeroe-
san matanja itoe binatang; teta
pi soenggoe heran sekali, itoe 
matjan loreng besar seperti djoe
ga paham ilmoe silat, dengen 
berkelit ia bisa kasi liwat i;^ 
sendjata jang menjamber bidji 
matanja, Hoei Jan djadi sangat 
terkedjoet, dengen beroentoeng 
ia lepasken tiga piauw, j^g satoe 
ditoedjoeken lagi ka djoeroesan 
bidji mata kirinja itoe mat]an, 
jang kadoea ia toedjoekan ka ka-
tek kaki depannja dan jang ka-
tiga ia intjer peroetnja itoe bina
tang boewas. 

Soenggoe aneh. sekali, dengen 
berkelit sebat ia bisa kasi liwat 
itoe semoea sendjata jang ine-

njamber, kamoedian deugen goe-
sar ia bersedia lompat boeat me-
nerkem pada Hoei Jan, siapa de-
ngen lompat ka samping kelit 
terkemannja itoe matjan, tetapi 
ia poen tida djadi goegoep sem
bari lompat kelit sembari mele-
pasken lagi satoe piauw jang di-
toedjoekan ka djoeroesan tenggo
rokannya itoe binatang boewas. 
Tetapi itoe matjan kombali kelit 
itoe sendjata resia sambil berse
dia boeat menerkem lagi pada 
Hoei Jan, siapa sabisa-bisa ber
sedia boeat kelit lagi itoe terke-
man. 

Djoestroe pada saat jang ber-
bahaja mendadak kadengeran sa
toe soewara kei-en berkata: „He, 
binatang doerhaka, kaoe dj angan 
berlakoe koerang adjar!" 

Sabagi djoega manoesia jang 
mengarti omongan, itoe matjan 
tida landjoetken iapoenja gera
kan menerkem pada Hoei Jan, 
tetapi teroes ia awasin pada itoe 
orang prampoean jang pande ma-
lepasken piauw, sabagi djoega 
berlakoe awas djangan sampe ke
na diserang oleh sendjata resia-
nja Hoei Jan salagi ia tida ber
sedia. 

Tatkala Hoei Jan bex-paling ter-
njata dari blakangnja dingding 
lamping goenoeng moentjoel sa
toe nikoh toea, tetapi sikepnja sa
ngat gagah dan dari matanja me-
ngaloearken sinar tadjem laksana 
kilat. Itoe waktoe ia berdiri me-
ngawasin pada Hoei Jan sembari 
bersenjoem, hingga orang jang 
diawasin merasa sangat soeka pa
da itoe nikoh toea jang kaliatan-
nja sangat baek dan haloes boedi 

perketinja. Seperti satoe kilat sa
toe pikiran masoek ka dalem 
otaknja. Ia pikir ini nikoh toea 
jang sangat haloes, tetapi dari 
sorot matanja mengaloearken si
nar jang berpengaroeh dan itoe 
matjan loreng besar terang sekali 
ada iapoenja piarahan dan tentoe 
soeda diadjarin ilmoe silat, maka 
dengen tida banjak soesa ia soeda 
bisa kelit iapoenja serangan piauw 
jang dilepasken beroentoen-roen-
toen. Boeroe-boeroe ia berloetoet 
di atas tanah sambil menjodja 
sabagi djoega orang jang lagi 
bersembahjang terhadep satoe 
toapekong. 

„Soehoe jang berboedi, harep-
lah soeka trima moerid jang se-
ngadja dateng dari tempat djaoeh 
boeat bergoeroe," kata ia dengen 
hormat dan soenggoe-soenggoe. 

„Siantjay! siantjay! anak jang 
baek lekas berbangkit dan dja
ngan berloetoet di tanah jang ko
tor," kata itoe nikoh toea. 

„Moerid tida aken berbangkit 
pada sebelonnja soehoe loeloes-
ken moerid poenja permoehoe-
nan." 

„Kaoe minta apa?" berbalik 
menanja itoe nikoh toea. 

„Moerid bermoehoen soepaja 
ditrima mend j adi soehoe poenja 
moerid boeat beladjar ilmoe si
lat." 

„Boekantah kaoe soeda paham 
ilmoe silat? Baroesan kaoe soeda 
serang beroelang-oelang pada 
Beng-dji, kaloe boekannja akoe 
soeda adjarin sedikit ilmoe silat 
nistjaja sekarang ia soeda binasa 
di bawah kaoe poenja piauw!" 

„Tida binasanja Beng-dji me-

nandaken akoe poenja ilmoe silat 
sangat rendah, maka sekarang, 
moerid maoe bergoeroe pada soe-
hoe agar bisa jakinken ilmoe si
lat jang lebih tinggi." 

„Apa akoe boleh tanja boeat 
kaperloean apa kaoe maoe pela-
djarken ilmoe silat jang lebih 
tinggi?" 

Hoei Jan laloe toetoerken na-
sibnja iapoenja soewami dan 
maksoednja maoe pergi menoe-
loengin. Belon saparo ia tjerita 
lehernja soeda terkantjing ka-
moedian di kadoea pipinja me
ngalir aer mata, hingga iapoenja 
bit j ara tida terang lantaran sa-
senggoekan. Itoe nikoh toea poe
nja paras moeka jang tadinja te
rang poen, dengen mendadak 
djadi keroeh satelah mendenger 
Hoei Jan poenja penoetoeran jang 
sedih. 

„Sekarang kaoe boleh berbang-
kit, kerna akoe soeda trima ka
oe poenja permintahan," kata 
itoe nikoh toea dengen soeara le-
mah-lemboet. „Mari, ikoet pada-
koe ka akoe poenja gowa." 

Dengen girang sambil menjoe-
soet aer mata Hoei Jan berbang-
kit dari tempat berloetoetnja. Ia 
mengikoetin itoe nikoh toea dari 
sabelah blakang, sedeng itoe ma
tjan loreng besar atawa Beng-
dji poen mengikoetin di sabelah 
blakangnja. Sekarang iapoenja si-
kep sangat baek seperti terhadap 
satoe sobat lama, hingga ia me
ngikoetin sabagi djoega satoe an-
djing jang mengiringken madji-
kannja. 

Ternjata gowa tempat tinggal-
nja itoe nikoh toea tida terlaloe 

djaoeh dari sitoe, di atasnja sa
toe lamping goenoeng, di mana 
ada terdapet satoe tanah jang se
dikit datar dan sakiternja penoeh 
dengen pepoehoenan oetan jang 
besar-besar dan tinggi-tinggi, se
deng itoe gowa sendiri berada di 
antara lamping goenoeng jang di 
sabelah atas. Oleh kerna di oetan 
beloekar, itoe gowa tida memake 
pintoe, malaenken dialingin oleh 
satoe batoe besar, jang menoeroet 
taksirannja Hoei Jan, ia bakal 
tida oengkoelan boeat kiserken 
itoe batoe besar; aken tetapi itoe 
nikoh jang soeda toea — kira-ki
ra beroemoer sedikitnja anam-
poeloeh taon lebih — angkat itoe 
batoe sampe terpisa dengen boe-
mi kira sadjengkal, kamoedian ia 
singkirken ka satoe pinggiran dan 
senderken di dingdingnja itoe go
wa; aken tetapi ia lakoeken itoe 
sabagi djoega mengangkat salem-
bar daon kering, sama sekali tida 
seperti orang jang memake tena
ga. Diam-diam Hoei Jan letlet-
ken lidanja. 

Tatkala ia diadjak masoek ka 
dalem gowa, itoe matjan loreng 
besar tida ikoet masoek ka da
lem, sabaliknja berdepa di dekat 
moeloet gowa, sabagi djoega sa
toe pendjaga. Hoei Jan dapet ka-
njatahan perabotan dalem gowa 
sanget saderhana, semoewa terbi
kin dari kajoe oetan dan boea-
tannja sangat kasar tapi pasti se
kali sangat keker. Ia liat satoe 
medja pesagi dan doea krosi, se-
moeanja terbikin dari kajoe oe
tan jang sangat tebel dan kasar 
pakerdjahannja. Ia doega itoe 
matjem perabotan tentoe sangat 

berat. Di sabelah pinggir ada ter
letak satoe medja pesagi terbikin 
dari batoe, di atas mana ada ter
letak satoe tempat aer jang ter
bikin dari laboe koekoek. Sala-
ennja itoe, tida ada lagi laen pe
rabotan. 

„Siapa kaoe poenja she dan na
ma" menanja itoe nikoh toea sa
telah iaorang soeda berada di da
lem gowa. 

„Akoe poenja ajah she Kiauw 
dan akoe sendiri bernama Hoei 
Jan," saoet orang jang ditanja. 

„Siapa namanja kaoe poenja 
ajah?" 

„lapoenja nama satoe hoeroef 
Boen; aken tetapi soeda lama me
ninggal doenia." 

„Nanti, nanti, Kiauw Boen, 
Kiauw Boen, apa boekannja toe-
kang djoeal silat jang tinggal da
lem kota Gaktjioe?" 

„Bener ianja. Bagimana soehoe 
bisa taoe, apa kenal padanja?" 

„Kaloe begitoe kaoe ini poetri-
nja akoe poenja soetit. Kaoe poe
nja ajah, Kiauw Boen, ada moe-
ridnja akoe poenja soetee jang 
diseboet Hong-tin Siangdjin dari 
tjabang Koenloen. Kaoe poenja 
ajah lantaran kamiskinannja tida 
bisa berladjar lama pada akoe 
poenja soetee, sebab ada poenja 
tanggoengan roemah tangga dan 
tida mempoenjai bahan boeat 
ongkosnja roemah tangga, hingga 
ia perloe lekas poelang soepaja 
roemah tangganja tida djadi ter
lantar. Ini sebaljnja kaoe poenja 
ajah ilmoe silatnja tida tinggi. 
Pantes tadi akoe liat kaoe poenja 
t j ara menimpoekin piauw ada 
mirip dengen ilmoe kapandean 

kita poenja tjabang, tentoelah ka
oe berladjar ilmoe silat pada ka
oe poenja ajah." 

„Kaloe begitoe soehoe ini ajah-
koe poenja soepek, jang diseboet 
Tiauw-see Soethay," kata Hoei 
Jan sembari lantas berloetoet di 
hadepannja itoe nikoh toea, siapa 
lantas angkat bangoen padanja. 

„Bener sekali," kata ia sambil 
bersenjoem, „salandjoetnja kaoe 
d jangan bahasaken akoe soepek, 
kerna kaoe soeda ditrima men-
djadi akoe poenja moerid." 

Mendenger itoe omongan Hoei 
Jan poenja kagirangan ada begi
toe besar, goenoeng Koenloen bi
sa dibilang sanget besar, tetapi 
iapoenja kagirangan ada lebih 
besar lagi. Boeroe-boeroe ia ber
loetoet lagi dan menjodja dela
pan kali, sabagi kahormatan me
ngangkat goeroe pada Tiauw-see 
Soethay, siapa tida menjega dan 
biarken Hoei Jan mendjalanken 
itoe oepatjara sampe abis. 

„Sekarang kaoe boleh bangoen 
dan dengen berdiri mendengerin 
akoe poenja omongan," kata Ti
auw-see Soethay achir-achir. 
„Akoe denger kabar kaoe poenja 
soewami ditawan oleh Hoei-in-
houw Jo Thian-peng, satoe ka-
pala brandal baroe jang bersa
rang di goenoeng Goe-tok-san 
dalem bilangan Limshia di pro
vincie Shoatang. Akoe tadinja 
pikir maoe pergi menoeloengin 
ka sana; tetapi blakangan akoe 
pikir kaoe poenja soewami boe
kannja akoe poenja moerid, la
gian akoe denger ia ada mempoe
njai satoe anak lelaki jang ber
nama Kek T j ie dan sekarang lagi 

bergoeroe pada Koenloen Mo 
Lek di Koen-loen-san jang ter
letak di provincie Sin-kiang ta-
pel wates provincie See-tjong 
(Thibet). Lantaran ini djoega, 
akoe soeda oeroengken niatankoe 
itoe. Tida njana sekarang kaoe, 
jang tida lebih tjoema iapoenja 
selir, soeda berdaja keras boeat 
menoeloengin padanja, tida 
moendoer terhadep kasoekeran, 
tida takoet bahaja maoet, teroes 
djalan boeat sampeken itoe mak-
soed soetji. Inilah sebabnja anak, 
akoe maoe trima kaoe sabagi 
akoe poenja moerid dengen gam-
pang sadja." 

Hoei Jan kombali berloetoet di 
hadepan goeroenja dan dengen 
bertjoetjoeran aer mata la ber
kata dengen sasenggoekan: 

„Akoe djoengdjoeng tinggi soe-
hoe poenja boedi jang sangat be
sar itoe. Tjoema sadja sekarang 
akoe bitjara dengen sat j ara lan-
tjang, apabila akoe poenja pem-
bi t j arahan itoe salah, akoe ber-
moehoen terlebih doeloe soepaja 
soehoe soedi memberi ampoen." 

„Boleh bitjara sadja, kaoe soe
da diberi maäf sedari sekarang," 
kata Tiauw-see Soethay dengen 
soewara menghiboer dan lemah 
lemboet. 

„Moerid poenja soewami seka
rang berada dalem tawanannja 
kawanan rampok, mati atawa hi-
doepnja masi belon dikatahoe^, 
maka perloe sekali mendapet 
pertoeloengan salekasnja. Moerid 
sekarang bergoeroe pada soehoe 
perloenia boeat menoeloengin pa
danja; tetapi kaloe soeda paham-
ken ilmoe silat tinggi, sabaliknja 

soewamikoe soeda binasa di ta-
ngannja kawanan penjamoen, apa 
goenanja moerid mempoenjai il
moe silat tinggi?" 

„Siantjay, siantjay, kaoe poenja 
omongan itoe ada bener sekali," 
kata Tiauw-see Soethay sambil 
manggoet-manggoetken kapala. 
„Kaoe poenja maksoed akoe soe
da mengarti sampe di pongkot-
nja. Djangan koewatir, dalem sa-
toe taon akoe soeda bisa adjar-
ken kaoe ilmoe silat jang lebih 
dari tjoekoep boeat meroeboeh-
ken pada Jo Thian-peng dan ka-
wan-kawannja. Salaennja itoe, 
kaloe perloe akoe sendiri nanti 
membantoe dan kasiken kaoe be-
brapa banjak soerat boeat minta 
bantoeannja orang-orang pande 
di kalangan kang-ouw. S^aen-
nja itoe, akoe taoe pasti Jo 
Thian-peng tida brani binasaken 
kaoe poenja soewami. Kaloe ia 
tida binasa sedari moela perta
ma ditawan, sateroesnja ia aken 
tinggal hidoep. Ini hal akoe bisa 
kasi tanggoengan padamoe. Ha-
rep kaoe boleh senangken hati 
sadja." 

Moelai dari itoe hari Hoei Jan 
dididik dalem ilmoe silat tinggi, 
tetapi sebab tadinia Hoei Jan ti
da perna mejakinken bersamedi, 
Tiauw-see Soethay soeroean 
moeridnja doe-loek' bersamedi 
dan tjiatjay. Oleh kerna kakera-
san hati dan itoe tempat memang 
oetan beloekar, dalem lima ata
wa anam hari sadja Hoei Jan 
soeda bisa bersamedi, loepaken 
diri dari ini doenia jang banjak 
penggodanja. Satoe boelan ka-
moedian ia soeda bisa pisaken 

soemanget — haloes — dengen 
badan — raga — hingga Tiauw-
see Soethay djadi sangat girang. 

„Kaoe poenja kamadjoean jang 
tjepet, malebihken akoe poenja 
doegahan," kata ia dengen goem-
bira. „Kaloe menoeroet oekoeran 
kamadjoean kaoe sekarang, kaoe 
poenja kamadjoean satoe taon 
bisa dibandingken dengen laen 
orang poenja tiga taon." 

Satoe taon kamoedian boekan 
sadja ia bisa lompat tinggi de
ngen ampir tida bersoewara, ma
lah ia bisa „terbang" di atasnja 
reroempoetan dengen tida mem
bikin sang roempoet djadi rebah. 
Laen-laen ilmoe silat soeda ten-
toe sadja sangat berbeda dengen 
doeloean, perbedahannja ibarat 
langit dengen boemi: kaloe doe
loean Beng-dji bisa kelit dengen 
gampang iapoenja timpoekan 
piauw, sekarang sasoeatoe tim
poekan batoe ketjil semoewanja 
mengenaken dengen djitoe ba-
dannja itoe matjan loreng besar, 
hingga Beng-dji djadi taloek be-
toel-betoel pada Hoei Jan. Tida 
perdoeli Hoei Jan pergi ka mana 
sadja, tentoe Beng-dji mengi-
ringken sabagi andjing jang me-
ngiringken madjikannja. Lagian 
sekarang Beng-dji menoeroet be-
toel segala omongannja Hoei Jan, 
salaennia Tauw-see Soethay jang 
ia paling takoet, sekarang ba
rangkali tjoema Hoei Jan sadja 
jang ia sangat takoetin. 

Pada satoe hari kira-kira satoe 
taon sedari Hoei Jan bergoeroe 
pada Tiauw-see Soethay, sang 
goeroe panggil moeridnja datang 
mengadep padanja. 

„Hoei-dji, sekarang soeda wak-
toenja kaoe berpisahan sama jang 
mendjadi goeroe," kata Tiauw-
see Soethay, „boeat pergi mela-
koeken kaoe poenja kawadjiban 
soetji. Sedari doeloe akoe maoe 
kasi taoe siapa adanja Jo Thian-
peng, tetapi dari sebab akoe koe-
watir kaoe djadi iboek dan tida 
bisa satoe-hati boeat berladjar 
nmoe silat jang sangat perloe 
boeat mendjatoken pada itoe 
kapala penjamoen jang tawan 
kaoe poenja soewami, maka akoe 
tida maoe petjahken ini resia. 
Ini hari soeda tiba masanja boeat 
kaoe kenal lebih baek keadahan-
nja Jo Thian-peng. Akoe harep 
kaoe pasang koeping biar te
rang. 

„Jo Thian-peng asalnja satoe 
moerid Him Djin-lip dari tjabang 
Kongtong, entah sebab apa ia 
berpisahan sama sang goeroe dan 
melakoeken pakerdjahan meram
pok. Memangnja Him Djin-lip 
sendiri ada sala-satoe orang tida 
baek di antara kalangan kaoem 
tjabang Kongtong. Iapoenja goe
roe diseboet lima orang jang pan-
de dari tjabang Kongtong, nama-
nja terkenal dengen iapoenja na
ma pertapahan Tjo-pao Toodjin 
dan bertapa di goenoeng Hoasan 
dalem bilangan provincie Siam-
say. Itoe ampat orang laen jang 
ternama dikalangan tjabang 
Kongtong, semoea ada iai)oenja 
soedara dari satoe goeroe, ma
sing-masing bernama Pang Hoei-
in, Kok Ban-seng, Siauw Yoe-
liam dan Biauw le-lim, marika 
semoewa ada Tjo-pao Toodjin 
poenja eoetee dan semoeanja 

boekan orang pertapahan. Ilmoe 
kapandean Tjo-pao Toodjin jang 
paling tinggi. 

„Him Djin-lip ada Tjo-pao 
Toodjin poenja moerid pertama 
dan paling disajang; tetapi lanta
ran iapoenja kalakoean jang koe
rang baek, sekali poen beroelang-
oelang Tjo-pao Toodjin kasi na-
sehat padanja tinggal tetep tida 
bisa berobah, achirnja Tjo-pao 

* Toodjin djadi djengkel dan oesir 
pergi itoe moerid jang bandel. 

•
Him Din-lip lantas balik poelang 
ka tempat kalirannja di Tjotjioe 
dalem provincie Shoatang. Di sini 

^ ia bertemoe sama Jo Thian-peng 
dan trima ia ini mendjadi moe-
ridnja, entah bagimana Jo Thian-
peng berpisahan sama goeroenja 
dan djadi kapala brandal di Goe-
tok-san dalem bilangan Limshia. , 

„Hoei-dji, kaoe poenja ilmoe ka
pandean sekarang boekan sadja 
bisa meroeboehken pada Jo Thian-
peng, malah kaoe bisa djadi tan-
dingannja Him Djin-lip. Maka 
sekarang soeda sampe waktoenja 
boeat kaoe berpisahan sama jang 
djadi goeroe dan melakoeken itoe 
pakerdjahan soetji. Di sini ada 
satoe soerat boeat kaoe poenja 
soesiok Hong-tin Siangdjin, ia 

. tinggal bertapa di Siongsan satoe 
t goenoeng jang terletak di dalem 

provincie Holam, sabetoelnja ia 
J ada kaoe poenja soetjouw, sebab 

kaoe poenja a j ah ada iapoenja 
moerid; tetapi lantaran sekarang 

• kaoe djadi akoe poenja moerid, 
kaoe panggil dan bahasaken ia 
soesiok sadja. Kaoe pergi ka sana 
dan kasiken akoe poenja soerat 
ini, laen-laen hal nanti ia jang 

atoer. Oleh kerna ia ada mem-
poenjai satoe moerid jang bisa 
d jalan satoe hari anam ratoes lie, 
ia nanti soeroean padanja boeat 
adjakin bebrapa orang pande di 
kalangan kang-ouw. Itoe moerid 
bernama Hoei-mo-toei Han Pok-
sioe, sabetoelnja kaoe poenja soe
siok, jang Hong-tin trima blaka-
ngan dari kaoe poenja ajah, dan 
teroes tinggal di Siongsan bersa
ma goeroenja. 

„Akoe rasa kaoe tida perloe 
oendang lagi laen orang pande, 
sebab itoe aken memboeang tem
po pertjoema sadja. Bisa djadi 
Kek T j ie poen aken dateng ka 
Goetok-san boeat menoeloengin 
ajahnja, sekali poen ia berada di 
tempat jang sangat djaoeh. Ma
lah akoe sendiri dalem waktoe 
perloe tentoe aken membantoe 
padamoe. 

„Akoe poenja pesenan soeda 
berachir dan apa jang akoe te
lah bilang kaoe haroes inget de-
ngen betoel. Tjoema satoe hal 
jang akoe koerang terang, kaoe 
taoe siapa goeroenja kaoe poenja 
soewami?" 

„Menoeroet apa jang akoe de-
nger goeroenja soewamikoe dari 
tjabang Siaolim dan bernama 
Thio Tat Hoeij," manerangken 
Hoei Jan. „Tjoema sabegitoe la
ma akoe belon perna liat Thio 
Tat Hoeij bagimana roepan j a dan 
djoega akoe tida taoe di mana 
tempat tinggalnja." 

„Oh, moeridnja Thio Tat 
Hoeij," kata Tiauw-see Soethay. 
„Tida heran kaoe tida perna liat 
roepan j a, kerna soeda lama ia 
meninggal doenia di Hokkian, 

tempat kalahirannja. Sekarang 
kaoe boleh beresken kaoe poenja 
barang bawaan, jang sapandjang 
waktoe di sini kaoe tida taoe pa
ke." 

Dengen bertjoetjoeran aer mata 
Hoei Jan berloetoet dan hatoer-
ken trima kasi pada iapoenja goe
roe, jang dalem satoe taon lama-
nja telah didik padanja sampe 
mend jadi satoe achli silat jang 
djarang ada bandingannja dalem 
doenia oemoem. 

Tiauw-see Soethay angkat ba-
ngoen pada itoe moerid jang ia 
sangat sajang. 

„Djangan menangis, anak," ka
ta ia dengen soewara menghi-
boer. „Sekarang kaoe moesti ber-
pisahan sama akoe boeat mela-
koeken pakerdjahan soetji. Nanti 
kaloe kaoe soeda tida poenja 
sangkoetan lagi dalem doenia, 
kaoe boleh dateng ka sini boeat 
berkoempoel sama jang mendja-
di goeroe." 

Sasoedanja hatoerken lagi ia
poenja trima kasi pada sang goe
roe, laloe ia pergi ka dalem ka-
marnja, satoe bagian dari itoe go-
wa di sabelah blakang, di mana 
ia biasa tidoer dan taro barang 
bawaännja. Oleh kerna barang-
barangnja dalem satoe pauwhok, 
sabagimana djoega di waktoe da
teng, kombali ia berdandan se
perti lelaki. Beng-dji sabagi 
djoega mengarti dengen salekas-
nja ia aken berpisahan sama Hoei 
Jan, maka itoe waktoe ia soeda 
menoenggoe dengen berdepa di 
depan kamarnja Hoei Jan, koeti-
ka ia meliat Hoei Jan kaloear de
ngen menggendong pauwhok. 

lantas sadja ia menjamperin de
ngen gerakan lesoe, kamoedian ia 
tjioem Hoei Jan poenja kadoea 
kaki, dengen mengaloearken soe-
ara sasegrokan di antara leher-
nja. Koetika Hoei Jan awasin 
moekanja itoe radja oetan, sama 
siapa ia soeda galang-goeloeng 
satoe taon lamanja, ternjata , di 
antara matanja Beng-dji me-
ngembeng aer mata, sabagi djoe
ga manoesia jang merasa sedih 
moesti berpisahan. * 

Beng-dji jang baek," kata ia 
sambil oesoet-oesoet kapalanja 
itoe radja oetan, sekarang kita 
moesti berpisahan, sebab akoe 
moesti melakoeken satoe paker
djahan soetji. Laen hari pasti 
akoe dateng lagi ka sini boeat 
berkoempoel sama kaoe." 

Beng-dji sabagi djoega me
ngarti orang poenja pembitjara-
han, kasedihannja koerangan dan 
ia gosok-gosoken kapalanja di 
kakinja Hoei Jan, sedeng dari 
tenggorokannja kadengeran satoe 
soeara gerengan perlahan, satoe 
soeara jang menandaken kagira-
ngan hati. 

Hoei Jan lantas mengadep lagi 
pada goeroenja boeat pamitan 
dan trima itoe soerat jang goe
roenja djandjiken. Ternjata 
Tiauwsee Soethay soeda menoeng
goe dengen mamegang satoe en
velop soerat. Hoei Jan kombali 
berloetoet dan menjodja delapan 
kali sebagi tandanja ia maoe ber
pamitan, oleh kerna lehernja ter-
kantjing dan matanja mengem-
beng aer mata, ia tida bisa oe-
tjapken barang sapata perkata-
han. 

„Djangan sedih, anak, bangoen 
dan Ijerdiri di hadepankoe," kata 
sang goeroe dengen soeara meng-
hiboer. Hoei Jan menoeroet dan 
berdiri dengen hormat di sam-
pingnja sang goeroe. „Hoei-dji, 
ini soerat boeat disampeken pada 
kaoe poenja soesiok, Hongtin 
Siangdjin di Siong-san dalem 
provincie Holam, nanti di sana ia 
akan kasi taoe apa jang kaoe 
moesti berboeat. Akoe sendiri 
aken dateng djalan-djalan ka 
Limshia, dan kaloe perloe tentoe 
akoe aken membantoe padamoe." 

„Akoe djoengdjoeng tinggi soe-
hoe poenja boedi kabaekan," ka
ta Hoei Jan dengen soeara serat. 
„Salaennja soehoe soeda menga-
djarin ilmoe silat, sekarang mem
bantoe lagi moerid poenja paker-
djahan, jang sabetoelnja ada 
mendjadi moerid sendiri poenja 
kawadjiban." 

Tiauw-see Soethay gojangken 
tangannja sambil berkata; „Itoe 
hal sama sekali tida perloe kaoe 
seboet-seboet, memang sedari 
bermoela akoe merasa sangat 
sympathie sama kaoe poenja ka-
djoedjoeran hati, maka akoe ka-
siken bantoean apa jang akoe bi-
sa. Sekarang kaloe boleh brang-
kat. Djangan loepa, kaloe kaoe 
soeda tida poenja sangkoetan la
gi dalem doenia. Akoe poenja 
pintoe gowa selamanja terboeka 
boeat kaoe." 

Kombali Hoei Jan berloetoet 
dan menjodja pada goeroenja, 
kamoedian ia brangkat mening
galkan itoe gowa. Beng-dji me-
nganterin sampe di satoe tempat 
jang djaoeh sekali, begitoe poen 

satelah beroelang-oelang Hoei 
Jan soeroe ia balik poelang. 

Dalem perdjalanan ka Holam 
tida ada terdjadi apa-apa, pada 
soeatoe hari Hoei Jan sampe di 
kaki goenoeng Siongsan, tatkala 
ia menanjaken katerangan pada 
pendoedoek tani jang berdekatan 
di sitoe, ternjata tida ada jang 
kenal pada Hong-tin Siangdjin, 
dj angan kata ada jang taoe di 
mana tempat tinggalnja. Tetapi 
Hoei Jan taoe orang-orang pande 
di kalangan kang-ouw, serti 
djoega dewa-dewa hingga tida 
gampang boeat tjari tempat ka-
diamannja. Ia pikir goeroenja bi
lang iapoenja soesiok tinggal di 
atas goenoeng Siongsan, tentoe ti
da bisa sala lagi, tinggal ia jang 
tjari sampe katemoe. Ini matjem 
pakerdjahan jang tida ada ka-
tentoeannja, bagi orang biasa ten
toe soeker, apa poela di antara 
satoe boekit jang begitoe besar 
dan tinggi; akan tetapi tida soe
sa boeat Hoei Jan jang tida 
moendoer boeat segala bahaja, 
tida perna mengeloeh terhadep 
kasoekeran jang bagimana hei-
bat djoega. 

Ia naek ka atas goenoeng de-
ngen bekel makanan kering, se
bab soeda biasanja kaloe ia dja-
lan di pegoenoengan. Pendoedoek 
tani di kakinja itoe goenoeng ka
si nasehat soepaja ia adjak satoe 
temen jang bersendjata, katanja 
di atas itoe boekit berbahaja lan
taran banjak binatang boe was. Ia 
hatoerken trima kasi boeat itoe 
nasehat baek, tetapi tida oeroeng 
ia pergi sendirian, kerna ia soeda 
biasa dengen perdjalanan di pe-

goenoengan dan oetan beloekar. 
Pada hari kadoea dari iapoenja 

perdjalanan ia katemoeken satoe 
orang lelaki jang naek ka atas 
goenoeng dengen tindakan seper
ti terbang, tatkala meliat pada-
nja lantas sadja merandek dan 
dengen paras moeka heran ia me
mandang padanja. _ 

„Siauwko, kaoe maoe pergi ka 
mana?" menanja ia dengen soe-
wara gegetoen. „Dalem ini oetan 
lebat ada banjak bahaja, apa ka
oe taoe di sini ada banjak sekali 
binatang boewas dan oeler besar 
jang sangat berbisa?" 

Hoei Jan pikir ini orang apa 
boekannja Hoei-mo-toei Han 
Pok-sioe, moeridnja soesiok 
Hong-tin Siangdjin? Sebab kaloe 
meliat iapoenja tindakan jang se
perti terbang tjepetnja ada ba
njak mirip dengen itoe nama 
djoeloekan Hoei-mo-toei atawa 
kaki jang bisa terbang. 

„Maäf, Twako, apa akoe boleh 
noempang tanja, di mana tempat 
tinggalnja Hong-tin Siangdjin. 
berbalik menanja Hoei Jan de
ngen hormat. 

Itoe orang jang berbadan sedi
kit pendek, warna koelitnja item 
manis, tetapi pengawakannja te-
gep dan oemoernja kira-kira di 
antara ampatpoeloeh taon, me-
ngawasin padanja dari atas sam-
pe ka bawah. • o-

„Kaoe mentjari Hong-tin Si
angdjin maoe ada oeroesan apa? 
berbalik menanja ia achir-achir 
dengen tida mendjawab orang 
poen j a pertanjahan. 

„Akoe maoe sampeken satoe 
soerat dari Tiauw-see Soethay 

boeat ianja." 
„Kaloe begitoe kaoe dateng da

ri Kamsiok?" . 
„Akoe dateng dari Kie-lian-

san, gowa Hoei-in-tong," saoet 
Hoei Jan dengen hormat. „Sebab 
akoe ini ada moeridnja Tiauw-
see Soethay." 

„Kaloe begitoe kaoe ini akoe 
poenja soetee, sebab akoe berna
ma Han Pok-sioe, moeridnja 
Hong-tin Siangdjin," kata itoe 
orang item. „Siapa kaoe poenja 
nama, soetee? Akoe belon denger 
blakangan ini soepek ada mene
rima lagi moerid, sebab jang doe-
loean akoe kenal namanja Souw 
Lian Kouw, satoe gadis jang ia 
toeloengin dalem perdjalanan ka 
Pakkiah." 

Koetika ditanja nama Hoei Jan 
dj adi kamekmek, tetapi lantaran 
ia tida biasa berdjoesta laloe 
mendjawab: „Akoe she Kiauw 
dan bernama Hoei Jan." 

„Soetee, kaoe poenja nama 
Hoei Jan?" menanja lagi Han 
Pok-sioe. „Kenapa kadengerannja 
seperti nama orang prampoean?" 

„Ja, memangnja akoe bernama 
begitoe," saoet Hoei Jan dengen 
tida teroes terang. „Kaoe bilang 
moeridnja Tiauw-see Soethay 
jang lebih doeloe dari akoe ber
nama Souw Lian Kouw, heran 
sekali akoe tida liat padanja, se
bab di gowa Hoei-intong tjoema 
ada Beng-dji sadja, satoe harimau 
loreng jang sangat besar." 

„Oh, itoelah tida heran sama 
sekali! Sebab Souw Lian Kouw 
sedari tiga taon jang laloe soeda 
balik poelang ka roemahnja di 
Pakkiah. Tetapi kaoe maoe ber-

temoe sama goeroekoe boeat 
sampeken soeratnja soepek. Mari 
ikoet padakoe." 

Satelah berkata begitoe ia lan
tas angkat kakinja dan berdjalan 
seperti terbang tjepetnja. Hoei 
Jan mengarti orang maoe djadjal 
iapoenja ilmoe kapandean, maka 
ia poen tida maoe bikin katjiwa 
namanja iapoenja goeroe, dengen 
koempoelken soemanget ia ka-
loearken iapoenja ilmoe kapan
dean djalan tjepet, seperti kilat 
tjepetnja ia soeda berada di sa-
belah blakangnja Hoei-mo-toei, 
tida lama kamoedian ia soeda 
tinggalken Hoei-mo-toei di bla
kangnja, orang jang katinggalan 
poen sabisa-bisanja maoe soesoel 
kombali pada orang jang mening-
galken; aken tetapi biar poen ia 
soeda kaloearken ilmoe kapande-
aimja, ia tida berhasil boewat 
soesoel lagi pada Hoei Jan. 

„Soetee, soeda dekat!" berse-
roeh ia dari blakang. „Kaloe ka-
oe berdjalan begitoe tjepet, nan
ti kaliwatan. Lagian kaoe tida ta-
oe di mana letaknja soehoe poe-
nja gowa." 

Hoei Jan lantas merandek, se
bab kaloe adoe lari teroes-teroe-
san djadi bikin kapiran maksoed 
jang asal. Ia toenggoe sampe Hsm 
Pok-sioe dateng dekat, kamoedi
an berkata: ,Akoe kira masi dja-
oeh dan soeheng berdjcilan begi
toe tjepet, akoe takoet katingga
lan dan tida bisa tjari padamoe." 

„Adi, dasaran akoe jang sal^, 
maoe tjoba-tjoba kaoe poenja il
moe kapandean hoei-heng-soet," 
kata Hoei-mo-toei dengen sa-
djoedjoemja, „tida taoenja akoe 

sabaliknja oendjoek kalemahan 
sendiri!" 

„Soeheng djangan bilang begi
toe, akoe poen bersalah, tida ma
oe kalah dalem oeroesan ketjü, 
hingga ampir sadja bikin kapiran 
oeroesan besar." 

„Dengen teroes terang akoe ha-
roes poedji soetee poenja hoei-
heng-soet jang sangat djempolan. 
Soeda brapa lama soetee bergoe-
roe pada soepek? Kaloe kaoe bi
lang tida bertemoe sama Souw 
Liau Kouw, tentoe tida lebih dari 
tiga taon." 

„Akoe baroe bergoeroe pada 
goeroekoe satoe taon," saoet Hoei 
Jan dengen sadjoedjoernja. 

„Baroe satoe taon soeda mem-
poenjai ilmoe jang begitoe ting
gi? Akoe sendiri soeda bergoeroe 
pada goeroekoe lima taon lama-
nja!" 

„Betoel baroe satoe taon sadja. 
Nanti kaloe soeda sampeken soe
ratnja goeroekoe pada soesiok, 
nistjaja doedoeknja semoea per
kara aken mendjadi terang." 

„Hajo, marilah ikoetin akoe, ti
da djaoeh dari sini terletak gowa 
pertapahannja goeroekoe." 

Betoel sadja satelah menikoeng 
lagi lantas tertampak satoe tanah 
datar, di mana ada toemboe satoe 
gombolan poehoen tjemara, di 
blakangnja itoe gombolan poe
hoen tjemara ada terdapet satoe 
goenoeng t j adas ketjil, di mana 
satoe gowa tertampak. Itoe gowa 
terbikin dengen menoeroet kea-
dahannja itoe goenoeng tjadas, 
saparo menoeroetin keadahan 
alam, saparo tertjipta dari tena-
ganja manoesia. Han Pok-sioe 

berpaling pada Hoei Jan sambil 
berkata: 

„Toe, di depan ada gowa per-
tapahannja soehoe. Kaoe toeng-
goe doeloe di loear, kerna akoe 
maoe masoek ka dalem boeat ka-
si kabar kaoe poenja kadate-
ngan." 

Hoei Jan manggoetken kapala 
sambil oetjapken trima kasi pa
da itoe soeheng jang baek dan 
djoedjoer. Tida lama iaorang soe-
da sampe di depannja itoe gowa, 
Han Pok-sioe masoek ka dalem 
bebrapa saat lamanja, kamoedian 
kaloear lagi sambU gapein ta-
ngannja. Hoei Jan dateng me-
njamperin. 

„Akoe soeda kasi taoe kaoe 
poenja kadatengan," kata orang 
jang terseboet doeloean. „Soehoe 
kasi prentah soepaja kaoe masoek 
ka dalem dan pasrahken sendiri 
itoe soerat dari soepek." 

Hoei Jan lantas bertindak ma
soek ka dalem itoe gowa. Ternja-
ta keadahannja itoe gowa batoe 
tida banjak berbeda dengen gowa 
batoenja iapoenja goeroe di mana 
ia soeda perna tinggal satoe taon 
lamanja. Di atas satoe krosi ka-
joe kascir jang menghadepin sa
toe medja pesagi besar dan djoe-
ga kasar, ada berdoedoek satoe 
hweeshio jang semoewa ramboet 
dan koemisnja poetih seperti pe
rak. Paras moekanja begitoe sa
bar dan baek, sekali poen dari 
matanja mengaloearken tjahaja 
berpengaroeh. Biar poen oemoer-
nja tida koerang dari anampoe-
loeh taon, tetapi sikap dan keada-
han toeboenja masi tinggal gagah < 
dan lemes seperti oraiig moeda. r 

Hoei Jan doega ini tentoelah 
Hongtin Siangdjin, goeroenja 
Hoei-mo-toei, laloe ia berloetoet 
di atas vloer dan menjodja am
pat kali. Ia tinggal boengkem me-
noenggoe itoe orang pertapahan 
boeka soewara lebih doeloe. 

„Kaoe ini dateng dari Kie-li-
an-san dan bawa soerat dari akoe 
poenja soeheng?" menanja itoe 
orang pertapahan toea dengen 
soewara njaring dan besar. „Sia
pa kaoe poenja nama? Apa akoe 
poenja soeheng kaoe poenja goe
roe ?" 

„Ini soeratnja soehoe boeat 
soesiok," kata Hoei Jan dengen 
tabah. „Betoel akoe moeridnja 
Tiauw-see Soethay." 

Sambil berkata begitoe ia tri-
maken itoe soerat dari goeroenja, 
jang disamboetin oleh Pok-sioe 
dan ditrimaken pada itoe hwees
hio toewa. Lama djoega Hongtin 
Siangdjin membatja itoe soerat, 
kadang-kadang ia keroetken ha-
lis, tempo-tempo ia manggoetken 
kapala. 

„Kaoe ini sasoenggoehnja satoe 
prampoean gagah dan berharga 
boeat ditoeloeng," kata Hong-tin 
Siangdjin achir-achir. „Kaoe 
toenggoe sad j a di sini tiga hari, 
semoea oeroesan bisa beres; teta
pi kaoe haroes toeroet akoe poe
nja segala prentah, sebab soeheng 
minta akoe toeloeng atoer boeat 
kaoe." 

„Pasti sadja dalem tiga hari 
akoe aken menoenggoe soesiok 
poenja prentah," saoet Hoei Jan. 
„Satoe taon lamanja akoe bisa 
bersabar, masalah tiga hari tida 
bisa toenggoe." 

Han Pok-sioe jang djoedjoer 
djadi sangat bingoeng koetika 
mendenger omongan goeroenja. 
Kenapa Hoei Jan dibilang satoe 
prampoean gagah? Betoel ia ang-
gep namanja Hoei Jan kadenge-
rannja seperti nama prampoean; 
tetapi kaloe meliat segala gera-
kannja tida mirip sama satoe 
prampoean. Apa bisa djadi Hoei 
Jan betoel satoe prampoean? 
Djoestroe pada waktoe ia lagi bi
ngoeng, roepanja sang goeroe 
soeda bisa tebak pikirannja dan 
kasi katerangan. 

„Ini kaoe poenja soemoay ber
nama Kiauw Hoei Jan," kata 
sang goeroe. „Sabetoelnja ia ada 
anaknja akoe poenja moerid jang 
bernama Kiauw Boen pada doea-
poeloeh taon berselang, tjoema 
dari sebab Kiauw Boen sangat 
miskin, hingga ia tida bisa ber-
goeroe lama sama akoe, ia moesti 
lekas poelang boeat mentjari 
penghidoepan. Sekarang iapoenja 
poetri bergoeroe sama akoa poe
nja soeheng, hingga ia djadi akoe 
poenja soetit dan kaoe poenja 
soemoay." 

Sateroesnja Hong-tin Siang-
djin toetoerken Hoei Jan poenja 
maksoed besar dan keras maoe 
menoeloengin soewaminja, dan 
boenji itoe soerat dari Tiauw-see 
Soethay jang soeroe ia memban-
toe sabisanja soepaja Hoei Jan 
poenja maksoed bisa berhasil, 
kamoedian Hong-tin Siangdjin 
berkata: 

„Hiantouw, sekarang jang 
mendjadi goeroe maoe mengandel 
sama kaoe poenja tenaga ban-
toean, toeloeng pergi oendangken 

bebrapa orang pande boeat mem-
bantoe dalem oeroesannja kaoe 
poenja soemoay." 

„Oh, boeat goenanja soemoay, 
biar poen ka oedjoeng langit 
djoega akoe aken pergi," kata 
Han Pok-sioe dengen tjepet. 

„Sekarang akoe aken menoelis 
bebrapa soerat, kamoedian kaoe 
pergi anterken pada adresnja," 
kata Hong-tin Siangdjin. „Kaoe 
tjoema perloe bilang pada ia-
orang kita semoea berkoempoel 
di Sam-gie-tiam, satoe hotel jang 
sedikit baek di bilangan See-
kiauw, kira-kira bebrapa belas 
lie dari Goe-tok-san, sarangnja 
Jo Thian-peng. Akoe bersama 
Hoei Jan menoenggoe di sana, 
dan kaoe sendiri satelah sampe-
ken itoe soerat-soerat pada ma
sing-masing adresnja, haroes lan
tas menoedjoe ka See-kiauw dan 
mentjari kita di Sam-gie-tiam. 
Tetapi satoe hal jang paling pen
ting, kaoe haroes sampe di sana 
pada sabelonnja Peegwee tjapgo, 
sebab kita orang aken bergerak 
pada maleman Peegwee tjapgo. 
Semoea orang aken berkoempoel 
di sana pada sabelonnja Tiong-
tjhioetjiat." 

„Akoe aken lakoeken semoewa 
soehoe poenja prentah dengen 
betoel," saoet Han Pok-sioe de
ngen hormat. 

Selandjoetnja ia pergi ka ka-
marnja dan bikin persediahan 
jang perloe. Hongtin Siangdjin 
soeroe Hoei Jan ambil satoe ka
mar laen jang dekat dengen ka-
marnja Hoei-mo-toei Han Pok-
sioe dan kasi prentah soepaja ia 
tetep menjamar sabagi saorang 

lelaki, sebab besok, boekannja ti
ga hari kamoedian sabagimana ia 
bermoela niat, maoe lantas me-
noedjoe ka Shoatang dan aken 
sediaken tempat di Sam-gie-tiam 
boeat orang-orang jang ia oen-
dang boeat menoeloengin pada 
Tho T j in Hiong. 

Tida ditjeritaken dalem marika 
poenja perdjalanan. Pada soeatoe 
hari iaorang soeda sampe di See-
kiauw dan dengen tida banjak 
soesa iaorang bisa dapet tjari 
Sam-gie-tiam. Tatkala Hong-tin 
Siangdjin dengen di-iringken 
oleh Hoei Jan jang menjamar sa-
bagi lelaki sampe di Sam-gie-
tiam, jang terseboet blakangan 
menampak satoe anak moeda de
ngen paras moeka soesa lagi me-
ngadepin makanan dan arak, hi
dangan mana boekannja dimakan 
dan diminoem, tetapi sabaliknja 
ia awasin dengen mata mende-
long. Hoei Jan rasanja kenal itoe 
moeka, biar poen soeda banjak 
taon ia tida perna bertemoeken 
dengen Tho Kek Tjie jang pergi 
ka Koen-loen-san boeat bergoe-
roe sama Koen-loen Mo-lek, te
tapi rasa-rasanja ia masi bisa ke-
nalin itoe roepa di atas dirinja 
itoe pamoeda jang lagi bengong 
terlongong-longong. 

Tatkala siauwdji soeda anter-
ken ka kamar jang loeas dan me-
make randjang besar, Hong-tin 
Siangdjin berkata: 

„Siauwdji-ko, harep kaoe se
diaken lagi satoe pembaringan, 
sebab akoe tida biasa tidoer sa
ma laen orang dalem satoe pem
baringan." 

„Kaloe begitoe boeat ini siauw-

ya lebih baek pake kamar ketjil 
jang terpisa sendirian," kata itoe 
djongos hotel. 

„Itoe lebih baek lagi, kata 
Hong-tin Siangdjin. „Salaennja 
itoe, akoe minta disediaken lagi 
ampat kamar boeat orang-orang 
jang akoe djandjiken. Moelai da
ri tanggal doeabelas, Peegwee 
tjapdji, tida perdoeli dipake ata-
wa tida, sewahannja akoe bajar." 

„Kamar kosong ada banjak, 
soehoe boleh senangin pikiran, 
sampe waktoenja tentoe ada se
dia kamar; aken tetapi perloe 
djoega akoe kasi taoe pengoeroes 
hotel soepaja kaloe ada laen te-
tamoe djadi bisa diatoer." 

„Kaoe boleh pergi kasi taoe pa-
danjâ." 

Itoe djongos pada sabelonnja 
berlaloe adjak pada Hoei Jan 
boeat dioendjoekin iapoenja ka
mar, orang jang diadjak lantas 
mengikoetin dan pada sasoeda-
nja liat iapoenja kamar, ia kasi 
taoe pada djongos hotel bahoea 
ia boleh pasang sprei dan sa-
roeng bantal dan sekarang ia ma
oe ada omongan sama itoe hwee-
shio toea. 

„Soesiok, apa liat itoe pamoeda 
jang lagi ngadepin makanan dan 
minoeman dengen bengong ter
longong-longong di sabelah de
pan?" menanja Hoei Jan pada 
Hong-tin Siangdjin sabegitoe le
kas ia masoek ka dalem kamar 
dan memberi hormat. 

„Liat. Kenapa?" berbalik me
nanja Hong-tin Siangdjin. 

„Akoe liat rasa-rasanja seperti 
kenalin sabagi Kek Tjie, anak le-
lakinja soewamikoe," manerang-

ken Hoei Jan. 
„Kaloe begitoe ia ada satoe 

pembantoe jang berharga. Tjoba 
kaoe pergi menanjaken katera-
ngan padanja; kaloe betoel ianja 
kaoe adjak ia kamari." 

Hoei Jan lantas minta permisie 
boeat pergi ka loear. Sasampenja 
di loear ternjata itoe pamoeda sa-
mingkin kalelep dalem pikiran-
nja, sebab sabagi djoega patoeng 
ia masi tida berkiser dari positie 
koetika ia liat pertama kali. 
Hoei Jan lantas menjamperin 
sembari batok-batok; tetapi itoe 
pamoeda sabagi djoega haloesnja 
soeda meninggalken badannja, 
sama sekali tida denger orang 
poenja soeara batok, hingga ting
gal tetep doedoek bengong de-
ngen mata mendelong. Makanan 
jang terisi di mangkok dan piring, 
semoewanja soeda dingin, tentoe-
lah soeda lama ia bengong ter-
longong-longong. Hoei Jan lantas 
mendekatin dan dengen perlahan 
ia pegang pendaknja dan diga-
jang-gajang sedikit. 

„Toako, sedarlah, djangan ter-
laloe banjak pikir," kata ia de
ngen soewara lema-lemboet. 

Sekarang baroelah itoe pamoeda 
djadi kaledjotan, bermoela ia 
mengawasin pada Hoei Jan de
ngen sorot mata kaget dan heran, 
kamoedian ia berbangkit dari 
tempat doedoeknja dan mengang
kat kadoea tangannja memberi 
hormat pada Hoei Jan. 

„Ma'afken padakoe, Toako, te
tapi rasanja seperti djoega akoe 
kenal pada Toako, tjoema akoe 
kenal kaoe di mana, sekarang akoe 
tida bisa inget," kata ia sabagi 

saorang jang baroe mendoesin 
dari tidoernja jang njenjak. 

„Itoe hal nanti blakangan aken 
djadi terang sendirinja," saoet 
Hoei Jan dengen soeara sabagi 
satoe iboe jang menghiboer anak-
nja. „Apa akoe boleh noempang 
tanja, kaoe ini apa boekannja Kek 
Tjie, poetranja Tho Tjin Hiong ?" 

„Heran soenggoe, tjara bagi-
mana kaoe bisa taoe ?" kata ia 
sabagi djoega bitjara pada diri 
sendiri. „Betoel akoe ini Kek Tjie 
anak lelakinja Tho Tjin Hiong 
jang sekarang berada dalem ka-
soesahan. Akoe denger kabar di 
Koen-loen-san " 

„Kaloe begitoe, mari ikoet pa
dakoe, akoe kasi kaoe berkenalan 
sama satoe orang penting," me
motong Hoei Jan. 

Itoe pamoeda dengen tida ber-
soemanget mengikoetin Hoei Jan 
ka kamarnja Hong-tin Siangdjin. 
Satelah ia masoek lantas menam
pak Hong-tin Siangdjin jang lagi 
berdoedoek. Oleh kerna Kek Tjie 
soeda biasa meliat orang-orang 
berilmoe jang dateng ka Koen-
loen-san, dengen lantas ia bisa 
taoe bahoea ini hweeshio toea ada 
saorang berilmoe tinggi, dengen 
tida merasa lagi ia berloetoet dan 
menjodja di hadepannja Hong-tin 
Siangdjin. 

„Djangan memake begitoe ba
njak kahormatan," kata Hong-tin 
Siangdjin. „Hoeidji, lekas kasi 
bangoen pada kaoe poenja anak." 

Kek Tjie koetika denger itoe 
omongan hatinja djadi sangat 
bingoeng, mengapa itoe hweeshio 
toea seboet ia anaknja itoe pa
moeda tjakap jang baroesan adjak 



— 22 — PENDEKAR SILAT I. 

ia dateng ka sini. Roepanja Hong-
tin Siangdjin soeda bisa tebak 
orang poenja pikiran dan lantas 
kasi katerangan doedoeknja per
kara — ia kasi katerangan semoea 
hal, berikoet djoega iapoenja 
niatan-niatan boeat menoeloengin 
pada Tho Tjin Hiong, iapoenja 
ajah. Mendenger ini semoea ka
terangan Kek Tjie boeroe-boeroe 
berloetoet dan menjodja lagi 
boeat hatoerken trima kasi pada 
Siangdjin jang soeda maoe tjape-
ken hati boeat memberi pertoe-
loengan pada ajahnja. 

Hari berdjalan dengen tjepet 
sekali kira Peegwee tjapdji Hoei-
mo-toei Han Pok-soei soeda sam-
pe, ia kasi taoe pada goeroenja 
bahoea semoea soerat soeda di-
sampeken pada masing-masing 
adresnja. Semoea orang jang di-
oendang kasi taoe bahoea iaorang 
aken dateng pada sabelonnja 
Tiongtjhioetjiat, sabagimana di
minta. 

Pada Peegwee tjapsha sore orpg 
jang tinggal paling dekat, Kim-
gan-tiao Ho Pioe telah sampe. 
Ini orang tinggal di Heng-san da
lem provincie Sansee. Ho Pipe 
ada dari tjabang Siaolim dan il-
moe kapandeannja mejakinken 
noeikang dan laykang, namanja 
sangat termashoer di bilangan se
latan dan oetara, iapoenja ilmoe 
kapandean mengentengken badan 
biar poen mengindjek saldjoe tida 
meninggalken tanda bekasnja. Ia
poenja ilmoe kapandean jang pa
ling djempol diseboet It-tjie-sian, 
dengen iapoenja satoe djeridji te-
loendjoek ia bisa bikin toblos 
tembok kota jang paling tebel. 

Peegwee tjapsie pagi sampe 
satoe pendekar silat ternama dari 
tjabang Gobie dari provincie Soe-
tjoan, terkenal dengen nama 
Tiang-bie Toodjin. Ia sabagi 
orang-orang dari tjabangnja me
jakinken ilmoe laykang jang <ü-
toentoen sama ilmoe bersamedi, 
hingga ia paham djoega pedang 
resia, sedeng ilmoe silatnja jang 
paling orang maloein adalah ia
poenja hoei-heng-soet jang sangat 
tjepet, hingga iapoenja gerakan 
laksana kilat, kaloe ia liwat di 
depannja satoe orang jang paham 
ilmoe silat biasa, tjoema kaliatan 
sadja sinar item jang berklebat 
sakedjapan lantas linjap lagi dari 
pemandangan, maka orang kasi ia 
satoe nama djoeloekan Lay-khi-
boe-tjiong, jang meloekisken ia
poenja kapandean dateng atawa 
pergi tida kataoean ka mana 
djoentroengannja. 

Sorenja dateng Koan-si^g 
Loodjin pendekar silat dari tja
bang Koen-loen dari Kiat-louw-
san jang terletak di Hoen-lam, 
berwates dengen provincie Kwisay 
dan Annam atawa Vietnam seka
rang (Indo-China kata bangsa 
koelit poetih). Ini Koan-siang 
Loodjin sabenernja bernama 
Koan-siang Ing Beng oemoemja 
soeda lebih dari delapanpoeloeh 
taon, tetapi kaliatannja seperti 
orang jang baroe beroemoer 
enampoeloeh taon, selamanja 
berpakean aboe-aboe model say-
kong, sebab ia tida maoe pake 
pakean model Tjeng-tiauw, jang 
ia anggep pakeannja bangsa liar, 
boekannja pakean Tionghoa aseli. 
Ia bertapa di atas goenoeng Kiat-

louw jang tinggi dan djaoeh dari 
Tionggoan dan berdekatan dengen 
Annam, ilmoe kapandeannja sam-
pe di mana, dj arang sekali orang 
taoe, kerna selamanja ia tida 
membawa sendjata, hingga kaloe 
orang batjok atawa toesoek de-
ngen toembak, selamanja ia tang
kis dengen keboetan tangan ba-
djoenja jang gerombongan, satoe 
kali kena keboetannja iapoenja 
tangan badjoe nistjaja golok dan 
toembak jang digoenaken menje-
rang padan j a lantas terlepas dari 
tangannja si penjerang. Kaloe 
orang bokong padanja dari bla-
kang, selamanja ia bisa lontjat ka 
sabelah blakangnja si penjerang, 
dan satoe kali ia keboetken ta
ngan badjoenja nistjaja si pem-
bokong seperti kena kalanggar 
batoe karang besar dan binasa 
terbanting ka moeka boemi de
ngen moentahken darah dari 
moeloetnja. 

Tjoema sadja Koan-siang Loo-
djin djarang tjampoer oeroesan 
doenia, hingga namanja tida ter
kenal di kalangan Kang-ouw. Ia 
malaenken terkenal di kalangan 
achli silat tinggi. Di waktoe moe-
danja ia perna djadi officier ba
latentara dan soeda perna baker-
dja pada karadjahan Boan, tetapi 
maksoednja maoe mentjari ka
wan boeat mendjatoken bangsa 
Boan dari tachta karadjahan. Bla-
kangan ia mendapet kanjatahan 
djarang sekali orang jang inget 
karadjahan Beng, oemoemnja 
orang bakerdja boeat dapetken 
kabesaran dan kasenangan diri 
sendiri hingga achimja ia djadi 
patah hati dan oendoerken diri 

dengen bertapa di goenoeng jang 
soenji dan oetan beloekar. Me-
noeroet ia lebih senang berkawan 
dengen binatang-binatang alas 
dari pada bergaoelan dengen ma-
noesia jang romannja sadja mirip 
dengen manoesia. Hong-tin Siang-
djin kenal padanja dan taoe ia 
ada saorang jang soeka sama ke
adilan, biar poen oesianja soeda 
tinggi, maka dalem perkara me-
noeloeng Tho T j in Hiong ia se-
ngadja oendang pada Loodjin. 

Satelah itoe tiga orang penting 
soeda dateng, Hong-tin Siangdjin 
lantas bikin satoe perdjamoean 
makan besar dalem iapoenja ka
mar. Salaennja mengoendang itoe 
tiga orang pande jang baroe da
teng, tida loepa mengoendang 
djoega pada Tho Kek Tjie. Sate
lah tjawan arak soeda dibikin 
kering tiga kali dan di-isi boeat 
keampat kalinja, sabagi toean 
roemah Hong-tin Siangdjin ber
kata : 

„Ini malem pintjeng mengoen
dang toean-toean sekalian, perta
ma boeat kasi slamat dateng, ka-
doea boeat membitjaraken itoe 
oeroesan menoeloengin Tho Tjin 
Hiong. Sekarang terlebih doeloe 
pintjeng adjar kenal pada Kiauw 
Hoei Jan, istri kadoea dari Tjin 
Hiong, dan lantaran iapoenja ka-
kerasan hati sampe kita orang 
bertindak ka ini djoeroesan, pada 
sabelonnja itoe ia terlebih doeloe 
bergoeroe pada akoe poenja soe-
heng di Kie-lian-san, jang terle
tak poeloehan riboe lie dari tem
pat kadiamannja. Inilah kita poe
nja d j ago betina jang sekarang 
menjamar dalem pakean lelaki," 

sembari berkata begitoe ia me-
noendjoek pada Hoei Jan. 

Orang jang ditoendjoek lantas 
berbangkit dari tempat doedoek-
nja, paling doeloe ia mendjoera 
memberi hormat pada Koan-siang 
Loodjin, siapa lantas tertawa ber-
gelak-gelak sambil mengangkat 
bangoen pada Hoei Jan. 

„Bagoes ! bagoes sekali ! kaoe 
ini soeroep diseboet satoe d j ago 
betina. Saorang lelaki tida nanti 
mempoenjai kabranian dan kake-
rasan hati seperti kaoe ! Apa-
poela kaoe tjoema Tjin Hiong poe-
nja bini moeda sadja, biar poen 
satoe bini kawin belon tentoe bisa 
membela seperti kaoe. Akoe me
rasa sangat poeas soeda dateng 
ka sini boeat tjampoer ini oeroe-
san. D j angan terlaloe memake 
banjak kahormatan, anak." 

Kamoedian dengen bergiliran 
Hoei Jan berloetoet di hadepannja 
Tiang-bie Toodjin dan Kim-gan-
tiao Ho Pioe. Semoeanja memoe-
dji katabahan dan kakerasan hati-
nja Hoei Jan. 

Salandjoetnja Hong-tin adjar 
kenal Tho Kek Tjie sabagi poe-
tranja Tho Tjin Hiong dan moe-
ridnja Koen-loen Mo Lek. Ia itoe 
lantas memberi hormat dengen 
berloetoet di depannja itoe tiga 
orang pande. Tatkala ia memberi 
hormat pada Koan-siang Loodjin, 
itoe orang toea kombali tertawa 
bergelak-gelak. 

„Kaoe ini moeridnja Koen-loen 
soetee, hingga kaoe moesti pang
gil akoe soepek, biar poen kaoe 
tida perna denger akoe poenja 
nama," kata ia sembari tertawa 
geli. „Akoe sama kaoe poenja 

goeroe, Koen-loen Mo Lek, satoe 
tjabang dari laen goeroe dan ting
katannya bersamahan dengen 
akoe. Tjoba nanti kaloe kaoe soe
da balik poelang, kaoe tan j aken 
pada kaoe poenja soehoe nama-
nja Koan-siang Loodjin tentoe ia 
inget dan bisa kasi katerangan 
padamoe." 

Satelah ampat lima roepa ma
sakan dibawa dateng oleh djo-
ngos, Hong-tin ketok mangkoknja 
sama iapoenja soempit. 

„Toean-toean sekalian ! kasi 
permisie boeat akoe bitjara lagi," 
kata ia. „Besok malem kita aken 
pergi ka sarangnja Jo Thian-peng, 
tetapi kita orang sangat asing de
ngen keadahan di sana, maka 
akoe pikir maoe minta toeloeng 
sama Tiang-bie soetee boeat pergi 
ka sana dan tjari taoe keadahan-
nja tempat, dengen terbantoe oleh 
Hoei Jan dan Kek Tjie. Belon 
taoe apa soetee soeka meloeloes-
ken atawa tida ?" 

„Oh, itoelah pakerdjahan enteng 
sekali, soeda tentoe sadja soeka," 
saoet Tiang-bie Toodjin. „Tjoema 
belon taoe Hoei Jan dan Kek Tjie 
poenja hoei-heng-soet bisa toe-
roetin akoe atawa tida ?" 

„Djangan koewatir ! Masatah 
moeridnja Tiauwsee Soethay dan 
moeridnja Koen-loen Mo-lek tida 
bisa dipertjaja ilmoe kapandean-
nja ?" 

„Tetapi akoe denger Hoei Jan 
baroe sadja toeroet berladjar pa
da Tiauw-see Soethay satoe taon 
lamanja, taro kata sang goeroe 
djempolan, apatah orang jang 
tjoema berladjar satoe taon, ilmoe 
kapandeannja soeda tjoekoep ma-

teng ?" 
„Itoelah kaoe nanti liat sendiri 

boektinja ! Salaennja itoe, kaloe 
akoe tida pertjaja abis pada Hoei 
Jan poenja ilmoe kapandean, akoe 
poen tida brani soeroe ia toeroet 
pada soetee, jang mempoenjai 
hoei-heng-soet djempolan." 

„Kaloe kaoe kata begitoe, baek-
lah. Mari, Hoei-dji dan Kek-dji 
kita lantas brangkat boeat mela-
koeken prentahnja soeheng." 

Tiang-bie lantas pamitan pada 
semoea orang. Satoe kali ia mang-
goetken kapalanja ia soeda linjap 
dari pemandangan. Hoei Jan dan 
Kek Tjie poen lantas berlompat 
kaloear dari d jendela mengikoetin 
pada Tiang-bie, biar poen itoe 
doea orang gerakann j a tiga be
gitoe tjepet seperti jang terseboet 
doeloean, tetapi dalem sakedjep 
sadja iaorang poen soeda linjap 
dari pemandangan . 

Perdjalanan ka Goe-tok-san ti
da koerang dari tiga poeloeh lie 
djaoehnja, belon teritoeng perdja
lanan goenoeng jang soeker dan 
nandjak ; tetapi baroe sadja orang 
minoem tiga tjawan arak, men
dadak Tiang-bie Toodjin soeda 
berlompat masoek dari djendela 
ka dalem kamar sabagi djoega sa-
lembar daon kering. Semoea 
orang mengawasin padanja de-
ngen sorot mata menanja. 

„Akoe soeda preksa dan besok 
malem kaloe kita maoe pergi ka 
sana, haroes ambil djalan dari 
sabelah blakang goenoeng, di ma
na ada satoe djalanan ketjil jang 
biasa diliwatin oleh kambing dan 
sabangsanja. Hoei-dji dan Kek-
dji mengikoetin padakoe dan tida 

lama lagi ia orang balik " 
Belon abis Tiang-bie Toodjin 

poenja bitjara dari djendela ber
lompat masoek lagi satoe orang. 
Belon sempet orang liat siapa jang 
masoek soeda berlompat masoek 
lagi saorang laen. Blakangan ter-
njata orang jang berlompat ma
soek doeloean boekan lain dari 
Kek Tjie, sedeng jang blakangan 
kita poenja djago betina Hoei Jan. 
Marika poen kasi katerangan jang 
sama, tjoema di waktoe poelang 
katingalan sama Tiang-bie Too
djin, maka iaorang dateng bla
kangan. 

„Hoei-dji, mari sini, kaloe boe-
kannja soeheng jang bilang kaoe 
baroe bergoeroe satoe taon pada 
Tiauw-see Soethay, sasoenggoenja 
akoe tra maoe pertjaja. Sajang se
kali kaoe ada seorang prampoean, 
kaloe lelaki tentoe akoe maoe 
ambil kaoe sabagi moerid boeat 
toeroenken akoe poenja hoei-
heng-soet." 

Hoei Jan nienghamperin sambil 
memberi hormat. Ia membilang 
trima kasi atas Tiang-bie Toodjin 
poenja poedjian jang moeloek ; 
tetapi sama sekali tida oendjoek 
pengrasahan bangga lantaran itoe 
poedjian. Perdjamoean makan di-
teroesken sampe djaoeh malem, 
di antaranja tjoema Hoei Jan dan 
Kek Tjie jang tida maoe banjak 
minoem, kerna pikir besok malem 
bakal melakoeken pakerdjahan 
besar. 

Pada hari jang berikoetnja tida 
ada terdjadi apa-apa jang pen
ting boeat ditoetoerken. Malem-
nja semoea orang bersedia boeat 
melakoeken itoe pakerdjahan pen-

ting, tjoema Koan-siang Loodjin 
seperti biasa tida membekel satoe 
apa. Kira djam sapoeloeh iaorang 
lantas brangkat dari Sam-gie-tiam 
dengen terpentjar, jang paling 
doeloe sampe di bawah kaki goe-
noeng Goe-tok-san soeda tentoe 
sadja Tiang-bie Toodjin, di mana 
ia menoenggoe. Orang jang ka-
doea Koan-siang Loodjin, kamoe-
dian Hong-tin Siangdjin, Klm-
gan-tiao Ho Pioe, kamoedian lagi 
Tho Kek T j ie, Kiauw Hoei Jan, 
dan paling boentjit Hoei-mo-toei 
Han Pok-sioe. 

Dengen tida ada satoe setan 
taoe iaorang soeda bisa masoek 
ka dalem sarangnja Jo Thian-
peng dari djalan ketjil jang ter
letak di blakang goenoeng. Hoei 
Jan dan Kek Tjie pergi ment j ari 
di mana adanja Tho Tjin Hiong, 
sedeng Koan-siang Loodjin ber
sama Kim-gan-tiao Ho Pioe pergi 
mentjari Jo Thian-peng di ben
teng tengah tempat tinggalnja 
kapala rampok. Hong-tin Siang
djin dan Tiang-bie Toodjin me
langlang di segala tempat boeat 
memberi pertoeloengan di mana 
ada perloenja. Sedeng Hoei-mo-
toei Han Pok-sioe pergi mendjaga 
kawanan rampok jang maoe ma
soek ka dalem ; tetapi goeroenja 
soeda pesen djangan terlaloe ba
njak memboenoeh, boenoe sadja 
marika jang melawan dan maoe 
menoeloengin kapalanja. 

Jo Thian-peng dalem kagoe-
goepan ia kasomplokan sama 
Koan-siang Loodjin jang ia tida 
kenal, lantas sadja batjok sama 
golok, tetapi orang jang dibatjok 
linjap dari depannja, djoestroe ia 

lagi kaget dan bingoeng, menda
dak ia rasaken sabagi didorong 
keras oleh satoe goenoeng hingga 
ia terbanting ka moeka boemi de
ngen moentahkan banjak darah. 
Boleh dibilang ia mati di sa'at 
itoe djoega. 

Tida lama kamoedian Hoei Jan 
dan Kek Tjie soeda bisa dapet 
tjari pada Tho Tjin Hiong, jang 
dikerem dalem satoe pemboeian 
dalem satoe gowa jang demak, 
hingga keadahannja sangat me-
ngenesken, boekan sadja sangat 
koeroes kering, malah dapet sa
kit entjok lantaran hawa demak, 
hingga tida bisa djalan dan digen
dong oleh Hoei Jan, siapa lebih 
doeloe menangis dengen sedih se
kali koetika meliat keadahan soe-
waminja. Kek Tjie poen mena
ngis koetika meliat keadahan 
sang ajah begitoe roepa. Bermoela 
ia jang maoe gendong ajahnja, te
tapi Hoei Jan bilang boeat ia ada 
pakerdjahan laen, jaitoe memba-
les sakit hati pada orang jang te
lah seksa ajahnja. 

Tatkala Hoei Jan jang meng
gendong Tho Tjin Hiong dan Kek 
Tjie jang mengiringken sampe di 
pertengahan benteng Jo Thian-
peng" soeda binasa, tetapi ada satoe 
orang jang lagi bertanding sama 
Kim-gan-tiao Ho Pioe, ternjata 
ilmoe silatnja ini orang ada sa
ngat tinggi dan bisa dibilang tan-
dingannja Kim-gan-tiao, hingga 
soeda membikin Koan-siang Loo
djin merasa sangat heran, tetapi 
ia tinggal peloek tangan tida maoe 
membantoein. Blakangan Hong-
tin Siangdjin dan Tiang-bie Too
djin sampe ka itoe pertengahan, 

orang jang terseboet doeloean 
lantas berseroch dengen kaget. 

„Oh, itoelah Him-Djin-lip, goe-
roenja Jo Thian-peng !" kata ia 
dengen gegetoen. „Tida njana ia 
toeroet djadi brandal. Djadinja Jo 
Thian-peng jang di lahimja djadi 
kapala penjamoen, tetapi sabener-
nja Him-Djin-lip jang djadi ka
pala ! Dasaran orang djahat tida 
bisa djadi orang baek." 

Itoe waktoe Ho Pioe djadi sa
ngat koewatir, lantaran satoe 
waktoe ia tida bisa djatoken la-
wanannja, Koan-siang Loodjin 
biarken sadja ia bertempoer; te
tapi sekarang dateng Hong-tin 
dan Tiang-bie, ia koewatir itoe 
doea orang membantoein hingga 
taro kata lawanannja diroeboeh-
ken, tida bisa teritoeng sabagi ia-

« poen j a kapandean. Kabetoelan 
pada itoe waktoe Him-Djin-lip 
bergerak salah, laloe ia goenaken 
iapoenja Umoe kapandean isti
mewa — It-tjie-sian, dengen sa
toe djeridji teloendjoek ia toe-
soek lawannja poenja dada. Him 
Djin-lip tida kenal ini ilmoe jang 
sangat lihay, laloe ia gerakin ia
poenja khikjing boeat menoelak, 
tetapi ia rasaken oeloe-atinja se
perti ditoesoek, dalem saät itoe 
djoega ia moentahken darah hi-
doep dari moeloetnja, kamoedian 
dengen tida bisa tertahan lagi ia 
sempojongan dan teroes djato ka-
njoeknjoek. 

Ia berbalik dan berdaja boeat 
berdoedoek, kamoedian ia menga-
wasin pada Kim-gan-tiao Ho Pioe 
dan menanja : „Kaoe ini siapa dan 
dateng ka sini maoe apa ?" 

lAkoe diseboet Kim-gan-tiao 

Ho Pioe dari Heng-san. Sedeng 
akoe poenja kadatengan ka sini, 
itoelah kaoe sendiri lebih taoe 
dari akoe. Siapa jang tawan Tho 
Tjin Hiong ? Ini tempat apa tem-
patnja orang baek-baek ?" 

„Ja, ja, semoewanja soeda te
rang ! Tetapi apa kaoe taoe akoe 
Him Djin-lip ada moeridnja Tjo-
pao Toodjin dari tjabang Kon-
tong jang termashoer ? Sekarang 
akoe binasa di kaoe poenja ta
ngan, hati-hatilah tentoe sekali 
akoe poenja goeroe aken bikin 
pembalesan padamoe !" 

Sahabisnja berkata begitoe ia 
moentaken lagi darah lebih ba
njak dari doeloean, kamoedian 
berkledjetan dan tarik napas jang 
pengabisan. 

„Wah, moelai dari ini malem 
tjabang Kongtong tentoe moesoe-
hin pada kita orang teroetama pa
da tjabang Siaolim," menggren-
deng Tiang-bie Toodjin. 

,Apa boleh boeat kaloe orang 
maoe tjari permoesoehan," kata 
Koan-siang Loodin. 

„Kita orang berlakoe sabagima-
na moestinja, kaloe orang senga-
dja maoe moesoehin kita ,kita ti
da djadi djerih dan moendoer," 
kata Hong-tin Siangdjin. 

„Baroesan dengen mendadak ia 
serang padakoe," kata Kim-gan-
tiao Ho Pioe. 

„Kaloe orang laen tentoe soeda 
binasa di tangannja. Saände kata 
goeroenja maoe tjari permoesoe
han sama akoe, biar bagimana 
djoega, akoe nanti meladenin." 

„Semoea liauwlo jang masi 
tinggal hidoep berkoempoel di 
sini !" berseroeh Hong-tin. 



— 28 — PENDEKAR SILAT I. 

Hoei-mo-toei Han Pok-sioe se-
roehken lagi soepaja terdenger 
oleh semoea kawanan penjamoen 
jang berdiri djaoeh. Tatkala ma-
rika berkoempoel Hong-tin Siang-
djin kasi prentah soepaja marika 
bakar itoe sarang, pada sasoedah-
nja marika koempoelken barang 
jang berharga. Semoeanja disoe-
roe berpentjar dan tida boleh 
djadi penjamoen lagi. Saoepama-
nja iaorang kadoea kalinja dika-
temoeken djadi perampok lagi, 
tida ampoen aken dibinasaken. 

Koan-siang Loodjin, Kim-gan-
tiao Ho Pioe dan Tiang-bie Too-
djing balik poelang ka masing-

masing poenja goenoeng. Hong-
tin Siangdjin dan moeridnja, 
Hoei-mo-toei Han Pok-sioe poen, 
balik poelang ka Siongsan, pada 
sasoedahnja mamesen pada Hoei 
Jan soepaja rawat baek-baek pa
da Tho Tjin Hiong serta kasiken 
obat boeat penjakit entjoknja itoe 
orang jang baroe ditoeloengin. 
Tho Kek Tjie mengikoet mengan-
terken ajahnja balik poelang Gak-
tjioe, sebab ia ingin berkoempoel 
doeloe sama ajahnja jang baroe 
tertoeloeng dari tawanan, sekalian 
ia ingin tengok iboe dan doea soe-
dara prampoeannja. 

